
ОЛОВ- ҲОМИЙ, ОЛОВ- ЭЗГУЛИК РАМЗИ 

Каримова Феруза Мўминовна 

БухДУ таянч докторанти. 

 

Аннотатция 

Ушбу мақолада оловнинг фольклор асарларидаги поетик хусусияти, мавсумий ва 

оилавий-маиший, даволаш маросимларидаги хусусиятлари илмий таҳлил қилинган. 

 

Калит сўзлар;Прометей, мифларда олов, Хизр, маросим, эьтиқод, образ, тасаввур, ҳаёт 

суви, эстетика ва ҳоказо. 

      

Дунё фольклоршунослигида жаҳон халқлари олов культига ишончнинг тарихий-

асотирий илдизлари, “олов-ҳомий” тимсоли акс этган фольклор асарлари поэтикаси, 

мавсумий ва оилавий-маиший, даволаш маросимларининг қўшиқларида у билан боғлиқ 

қарашларнинг бадиий ифодасини аниқлашга интилиш ва қизиқиш кучайиб бормоқда. 

Бу эса кишилик маданияти ҳамда халқ оғзаки поэтик ижоди тараққиётининг ўзига хос 

тадрижий такомил белгилари ва эстетик тамойилларини аниқлаш имконини бериши 

жиҳатидан муҳим ва долзарб ҳисобланади. 

Аждодларимиздан мерос бўлиб келаётган шундай анъаналар борки, халқимиз руҳига 

чуқур сингиб, ҳатто эътиқод даражасига кўтарилганидан уларни ҳеч бир куч 

йўқотолмайди. Ана шундай анъаналардан бири олов культига ишончдир. 

Халқнинг “олов ҳомий” ҳақидаги мифологик қарашлари олов мифологик образининг 

келиб чиқишига асос бўлган. Халқнинг тасаввурича, олов инсонларга уларнинг 

фаолиятида, турмушида, шуғулланадиган касб-корида ҳамиша ёру мададкор бўлади. 

Олов культи ҳақидаги қарашлар жуда қадимий бўлиб, улар исломгача шаклланган 

диний-мифологик тушунчаларга бориб тақалади. Аниқроғи, унинг илдизи руҳларга 

ишончдан иборат анимистик тасаввурлар билан туташ. 

Олов культи ҳақидаги қарашлар бутун дунё мифологиясида кенг тарқалган 

ҳодисалардан биридир. 

Қадимги мифларда олов сувдан ҳосил бўлгани айтилади. Айниқса, ҳинд Упанишад 

таълимоти файласуфлари олов коинотда сув каби айланиб юради, деб ҳисоблайдилар.  

Яна инсон оловдан яралган, чунки унинг вужуди иссиқ, ўлгач танасидаги олови 

ўчади, деб қаралган.  

Хизр туркий халқларнинг нафақат ҳаёт суви, ҳосилдорлик, яшиллик, балки олов, 

иссиқлик тўғрисидаги мифологик тасаввурлари асосида ҳам яратилган анаъанавий 

образларидан биридир. Хизр образи аждодларимизнинг табиат уйғониши, сув, олов, 

ўсимлик ва аждодлар руҳига топиниш билан алоқадор қадимий қарашларини ўзида акс 

эттиради. 

Озарбайжон олими М.Сейидовнинг фикрича, “Хизр” сўзининг этимологияси “олов”, 

“ўт” (ўсимлик) сўзлари билан алоқадордир. 

Баъзи фолклоршунослар Хизр ёз (кўклам) илоҳи, барча ўт-олов  манбаи, янада  

аниқроғи, тарихан ушбу образ қуёш маъбуди ҳисобланган. “Гўрўғли” достонларида 

қаҳрамонга айнан Хизрнинг ҳомий сифатида келишининг туб асослари ҳам ана шу 

кўҳна тасаввурлар тизимининг меваси ҳисобланади. Достон ибтидосида Гўрўғли қуёш 

маъбудининг ўғли деб кўрсатилиши ана шундан.1  Айрим олимлар Гўрўғли номини 

“қўр”, яъни олов ўғли деб ҳисоблашади. 

Баъзи олимларнинг фикрича, “иссиқлик”, “олов кучи” маъноларини англатувчи “хиз” 

сўзи “Хизр” атамасининг келиб чиқиши учун асос бўлган бўлиб, унга “эр”, “эркак”, 

“одам” маъноларини билдирувчи “ар” сўзи қўшилган.2 

Қадимги грек-юнон мифларида олов қуёшнинг бир парчаси деб кўрсатилади. Уни 

Прометей қуёшдан ерга олиб тушгани ҳикоя қилинади. 

“Авесто”да Митра – қуёш худоси сифатида кўрсатилади. У бахт-саодат рамзи 

ҳисобланади. 

“Одамнинг яратилиши” ҳақидаги афсоналарда шайтоннинг ва дев-париларнинг 

оловдан яратилгани учун тупроқдан яратилган одамга сажда қилишни хоҳламагани 

ҳикоя қилинади. 

Этнограф Ю.В.Иванова “Маросим олови” мақоласида қадимги одамлар учун қуёш – 

осмон, яшин – ер билан осмон ўртасидаги оловлар ҳисобланиб, улар доимо ўзаро 

алоқада бўлган. Айрим олимлар христиан динининг рамзи бўлган хочни ҳам олов 

пайдо қилиш учун ясалган қадимги мосламадан келиб чиққан деб ҳисоблайдилар, деб 

ёзади. 

Оловни ардоқлаш, унга сиғиниш – Зардушт дини, қадимги туркий халқлар ҳаётида 

ҳам жуда ривожланган. Масалан, Наршахий маълумотларига кўра, Муқанна ўзини уч 

кун қизитилган тандирга ташлайди. Сабаби, осмонга чиқиб, олов фаришталарини 

олиб келиб, ўз душманларини енгмоқчи бўлган. 

Этнография фанида ўчоқ эгаси бўлмиш руҳ аёл жинсидан деб тассавур қилинганлиги 

аниқланган.  

Олов культи дарахтларга сиғиниш ва энг муҳими, ҳосилдорлик культи билан боғлиқ 

– Қуръони Каримнинг «Ёсин» суррасида Оллоҳ ҳақида: «У сизлар учун ям-яшил 

дарахтдан олов пайдо қилган зотдир», – дейилган. 

С.Ш.Чагдуров талқинича, хат – олов ва ун – суффиксидан ясалган хатун сўзи қадим 

туркийча – олов бекаси деганидир.3 

 
1 Қаранг: Турдимов Ш. “Гўрўғли” достонларининг генезиси ва тадрижий босқичлари.– Т.: Фан, 2011.– 240 б. 
2 Юқорида кўрсатилган китобдан олинди. 
3 Мусақулов А. Ўзбек халқ лирикаси. – Т.: Фан, 2010. – 308 б. 

Аёлнинг олов бекаси эканлиги ўзбек эртакларида жуда равшан кўринади. Хусусан, 

кўпгина эртаклардаги сеҳрли шамчироқлар детали ва оловни қўриб ўтирган 

кампирнинг олдига келган қаҳрамоннинг (одатда, қизларни) соч қаратиш баҳонаси 

билан қонини сўриши олов культининг изларидир. Бу кампир қадим тассавурлардаги 

олов илоҳаси бўлиб, унинг олдига келган қиз оловга қилинган қурбонлик рамзидир. 

Олов культидан деҳқончиликда ҳам кўп фойдаланадилар. Бунинг излари ҳозирги 

пайтда болалар орасида сақланиб келаётган “Бобо деҳқон” ўйинида ёрқин кўринади. 

Болалар баҳор ва ёз оқшомларида гулхан атрофида йиғилиб, давра қуриб ўйнайдиган 

“Бобо Деҳқон” ўйинига кўра, улар олдига новда ва япроқлардан устига махсус кийим 

кийган Бобо Деҳқон тусидаги бола елкасида яна бир кичкина болани кўтариб олганича 

келади-ю, хизмат – юмуш сўрайди. Болалар ундан баракали ҳосил тилайдилар. 

